
Níor choinnigh ceannaire na tíre i
bhfad iad áfach agus bhí Caitlín Nic
an Ultaigh, Cathaoirleach Choiste
Stiúrtha an Ionaid, ann chun fáilte a
chur roimhe sular cuireadh baill eile
an Bhoird, Treasa Uí Lorcáin, Órla
de Búrca, Séamas Ó Concheanainn,
Patricia Ní Chonghaile, Morgan Ó
Concubhair, Sarah Uí Scanláin agus
an tAthair Ó Flannabhra, in aithne
dó.  I dteannta an Taoisigh bhí an
tAire Éamon Ó Cuív agus thug an
bheirt acu cuairt ar dtús báire ar an
naíonra agus bhain siad an-sásamh
as na hamhráin áille a chas na páistí
óga dóibh faoi stiúir Bhairbre Uí
Mhaoileoin.  

Lean an slua suas staighre ansin
iad agus gach duine ag déanamh
iontais den fhoirgneamh álainn nua
a dhear an t-ailtire Aongus Mac
Cana agus a thóg na conraitheoirí
tógála áitiúla MBB Teo., agus bhí
stiúrthóir na comhlachta sin,
Micheál Breathnach agus Micheál
Óg Breathnach iad féin i láthair agus
iad ag baint sásaimh as imeachtaí an
lae.  I measc na ndaoine eile a bhí le
feiceáil sa tslua bhí an T.D. Frank
Fahey, roinnt de chomhaltaí Bhord
an Údaráis, chomh maith le
Cathaoirleach an Bhoird Liam Ó
Cuinneagáin; Pádraic Ó Cinnéide,
Bertie Ó hAinmhire, Séamas Mac
Giolla Chomhaill, Uinseann Mac
Thómais agus Seán Mac Eoin ón
Roinn Gnóthaí Pobail, Tuaithe agus
Gaeltachta;  An Coimisinéir Teanga,
Seán Ó Cuirreáin; Pól Ó Gallachóir
ó TG4; Pádraic Ó hAoláin ón

Údarás; Pádraig Ó Ceithearnaigh ó
Chomhdháil Náisiúnta na Gaeilge;
Dan Quaid ó Fheidhmeannacht na
Seirbhíse Sláinte; agus Bríd Ní
Chonghóile ó Ghaillimh le Gaeilge.

Labhair an Taoiseach agus mhol
sé muintir an cheantair as an obair
iontach atá déanta acu ar an Ionad
agus dúirt sé dtugann sé misneach
dó go bhfuil pobal mar seo sa
Ghaeltacht atá ag déanamh gach
iarracht an Ghaeilge a chaomhnú
agus a chur chun cinn.  

“Tréaslaím leis an gCoiste agus
na daoine sin a thaispeáin tréithe
ceannródaíocha, nuálaíocha agus
mórtas áitiúil agus iad ag tabhairt
faoin obair seo,” a dúirt sé.  “Tá a

fhios agaibh is dócha go bhfuil
Coiste Rialtais faoi láthair ag
ullmhú Straitéis 20 bliain don
Ghaeilge agus don Ghaeltacht.  Mar
Chathaoirleach ar an gCoiste sin
agus mar Thaoiseach ba mhaith
liom rud amháin a threisiú anseo
inniu, go bhfuil mise agus an Rialtas
thar a bheith dáiríre maidir le
láidriú agus cur chun cinn na
Gaeilge sa Ghaeltacht.”

Nocht an Taoiseach plaic ansin
in onóir na hócáide agus bhronn an
tAthair Ó Flannabhra bronntanas
álainn ar an Taoiseach ina raibh
leabhair ó scríbhneoirí Chois
Fharraige agus dlúthdhioscaí ó
cheoltóirí Chois Fharraige.  Níor
fágadh an tAire ar lár ach oiread
agus baineadh siar as nuair a
bronnadh féirín ar féin chun
ceiliúradh a dhéanamh ar bhreith a
gharmhic Éamon Óg ag tús na
míosa seo.

Lean an tsiamsaíocht ansin le
daltaí ó Scoil Náisiúnta Cholm Cille
ar an Tulach, Scoil Náisiúnta Ros an
Mhíl agus Scoil Sailearna ar an
gCnoc ag déanamh damhsa ar an
sean-nós.  Chuaigh an Taoiseach
síos an staighre chun greim a fháil le
n-ithe agus bhain sé sásamh as a
bhéile agus é ag comhrá go sásta le
muintir na háite.  Lean an
tsiamsaíocht ar aghaidh ansin ar
feadh an tráthnóna le ceol ó Johnny
Pháraic Pheter, Neansaí Ní
Choisdealbha, Mattie Joe Shéamuis,
Tommy Mellott, Charlie Lennon
agus Johnny Óg Connolly.

Ionad Tacaíochta Teaghlaigh
Chois Fharraige

Oscailt Oifigiúil – Cuairt an Taoisigh

B
hí an ghrian ag scaladh ar an gCnoc ar an 25ú lá de Mheán Fómhair nuair a
d’oscail an Taoiseach an tIonad Tacaíochta Teaghlaigh go hoifigiúil.  Bhí slua
breá i láthair don ócáid ar cuireadh tús léi go gairid tar éis a trí a chlog nuair

a bheannaigh an tAthair Ó Flannabhra, Sagart Paróiste an Chnoic agus duine de
stiúrthóirí an Ionaid, an foirgneamh nua.  Chuir Diarmuid Ó Fátharta, Áine Ní
Dhubhghaill, Eoin Ó Dubhghaill agus Aisling Ní Chonchubhair as Coláiste
Cholm Cille ceol ar fáil don tslua fad is a bhí siad ag fanacht le teacht an Taoisigh.

An Taoiseach, Brian Cowen, T.D., leis an Aire Gnóthaí
Pobail, Tuaithe agus Gaeltachta, agus Cathaoirleach

Choiste Stiúrtha an ITT, Caitlín Nic an Ultaigh.

I
n ainm an Athar, An Mhic agus an Spioraid Naoimh.
Áiméan. 

Go gcuire an Tiarna, údar chuile bheannacht, a seacht
mbeannacht anuas orainn uilig. 
An tús i gcónaí do Dhia, déarfadh na seandaoine agus ag
déanamh aithris orthu cuirimís an tIonad nua Tacaíochta
Teaghlaigh faoi chumhdach Chríost. 

Gabhaimis buíochas le stiúrthóirí an chomhlachta nua
faoin Chathaoirleach Caitlín Nic an Ultaigh a chaith
uaireanta fada ag cruinnithe le chéile ag iarradh a leithéid
de choincheap a bhrú ar aghaidh ar mhaithe le caomhnú
agus saibhriú na Gaeilge sa gceantar. Tá an síol curtha agus
ár seacht gcroí d’áthas orainn inniu ag baint an fhómhair. 

Gabhaimid buíochas le Ardeaspag Thuama, Micheál Ó
Néaraí, a thuig an choincheap ó thús agus a chuir an
suíomh, talamh na deoise, ar fáil ar thada le spreagadh,
misneach agus tacaíocht a thabhairt don choiste. 

Thar cheann an Phobail, gabhaimis buíochas leis na
Ranna Stáit agus leis an Aire, Éamon Ó Cuív, a scaoil
airgead an Stáit leis an nGaeilge agus tumoideachas
dhaoine óga a chur chun cinn. 

Ag a dheireadh, gabhaimis buíochas do Dhia go bhfuil
a leithéid do choiste deonach ann ar nós stiúrthóirí Ionad
Tacaíochta Teaghlaigh an Chnoic - coiste a bhfuil meas acu
ar a bhfuil de shaibhreas agus d’oidhreacht fágtha againn
ag an seandream, coiste nach bhfuil sásta a gcuid maidí a
ligean le sruth ach ag cur le polasaí an stáit le sruth láidir
de Ghaeilge a chur ar snámh i gcónaí trí intinn phobal
Chois Fharraige. 

Sliocht as an Soiscéal Naofa do réir Lúcás6:47-49
Go raibh an Tiarna libh 
Agus leat féin 
Chuile dhuine a thagann chugam agus a chloiseann mo
bhriathar agus a dhéanann dá réir, taispeánfaidh mé
dhóibh cé leis a bhfuil siad cosúil. Tá siad cosúil le fear ag
tógáil tí, a rinne rómhar agus tochailt agus a leag an bonn
ar an gcarraig. Agus ar theacht don tuile, bhrúcht an
fuarlach in aghaidh an tí sin, ach níor fhéad sé é a bhogadh
ar a fheabhas a bhí sé tógtha. 
B’shin agaibh soiscéal Dé. 

Guí an Phobail 
Caitlín:Go raibh an obair mhór a bhfuil tús maith curtha
léi inniu ag dul ar aghaidh lá i ndiaidh lae sa bpobal seo. A
Thiarna, éist linn. 

Treasa: Sé Dia an Cruthaitheoir ach d’ordaigh sé cúnamh.
Go raibh muid uilig ag comhoibriú leis ag tapú na
ndeiseanna atá curtha ar fáil dúinn le toradh maith a fháil.
AThiarna, éist linn, 

Morgan: Tá foirgneamh mór fairsing tógtha le síol na
Gaeilge a chur anonn is anall. Go raibh leasú curtha ag
pobal Chois Fharraige leis an fómhar mór a bhaint amach
anseo. AThiarna, éist linn. 

Sorcha: Is fearr an gaisce a mhaítear ná an gaisce nach
ndéantar. Go raibh sé de mhisneach ag an gcoiste nua a

bhéas i mbun na hoibre anseo ag comhoibriú le Ranna Stáit
le polasaí an Stáit don Ghaeilge a chur chun cinn.  A
Thiarna, éist linn. 

Patricia: Sé an Ghaeilge teanga ár linne agus todhchaí ár
gcine. Go raibh an péire ceangailte le chéile ar nós an
chleamhnais is binne. AThiarna, éist linn. 

Séamas: Go mbuailfidh Dia branda a ghrásta ar shaothar
an Acadaimh i bhforbairt na Gaeltachta trí eochair an
eolais. AThiarna, éist linn. 

Orla: Go raibh an tIonad nua seo ina lúb láidir i slabhra an
tradisiún ag síneadh ar aghaidh ó ghlúin go glúin, an
teanga, creideamh, dúchas, cultúr agus oidhreacht atá fite
fuaite le chéile. AThiarna, éist tinn, 

Guímis 
ADhia, cruthaitheoir chuile ní dá bhfuil againn, tá meas
mór againn ar an saibhreas, teanga, cultúr dúchas,
luachanna spioradálta is oidhreacht a tháinig anuas againn.
Cuir do sheacht mbeannacht ar obair an lae inniu agus go
spreaga sé an pobal lena leithéid d’oidhreacht a shíneadh
ar aghaidh ag an bpobal nua a bhéas ag teacht inár ndiaidh.
Áiméan. 

Beannú an Ionaid 
Go mbeannaí Dia an t-ionad nua seo óna bhun go dtí a
bharr. 
Go mbeannaí Sé an fardoras, gach cloch is gach clár. 
Go gcumhdaí Dia an áit seo agus gach a bhfuil dínn ann, 
Idir scoláirí, foireann agus chuile dhuine a shiúlann faoina
cheann. 
Go mbeannaí Sé an doras a osclóimid go fial, 
Don stráinséir, is don bhochtán chomh maith lenár ngaol. 
Go mbeannaí sé na fuinneoga a ligeann dúinn an léas ó
sholas geal na gréine, na gealaí is na réalt. 
Go mbeannaí Sé na frathacha in áirde os ár gceann 
Is fós gach balla daingean atá dár dtimpeallú ann. 
Go gceanglaí Dia le chéile Ionad is Gaeilge ar nós an
chleamhnais is binne. 
Mar ‘sé todhchaí ár linne agus an Ghaeilge guth an chine. 
Go raibh dílseacht don fhirinne le mothú faoina scáth. 
Is don chultúr, dúchas is teanga cion is grá. 
Go mbeannaí Dia lucht an Ionaid is gach a mbaineann leis
a choinneáil ó bhaol. 
Is go spreaga sé gach a bhéas feicthe agus cloiste ann 
Chuile ghasúr i mbun an tsaoil. 
Go raibh dearcadh Chríost á ngríosadh 
Is sampla Chríost á scaipeadh ar nós an tsíl. 
Agus gasúir na háite á réiteach ‘s á múnlú le haghaidh an
tsaoil, 
Cuirim an tIonad nua seo faoi choimirce ár Naomh-
Phátrúin, Ainnín. 
Go spreaga sé dúil san oideachas i measc na ngasúr agus go
méadaí sé iontu chuile chineál dul chun cinn. 

Croitheadh an Uisce Choisricthe 
Go mbeannaí Dia Uilechumhachtach sibh, An tAthair, an
Mac ’s an Spiorad Naomh. Áiméan.

Beannú Ionad Tacaíochta Teaghlaigh Chois Fharraige

CUAIRT
AN TAOISIGH

An tAth. Stiophán
An tAthair Stiophán Mac Donnchadha

Oirníodh ‘mo shagart mé i séipéal Chill an Mhóta in aice le Cill Téagáin i
gCo. Chill Mhantáin ar 23ú lá de Bhealtaine 1959. Lá arna mháireach,
Domhnach na Tríonóide, léigh mé mo chéad Aifreann i bparóiste an

Chnoic. Ba mhór an onóir dhom mar sin, a bheith in ann Aifreann buíochais a
cheiliúradh sa séipéal céanna leathchéad bliain ina dhiadh sin ar an 31ú lá de
Bhealtaine 2009, Domhnach Cincíse. Bhí an lá chomh breá agus chomh te leis an
lá ar oirníodh mé.

Bhí slua mór ag an Aifreann agus
chroch an ceol, binn, diaga ár
gcroíthe. Chuir carthanas agus
comharsanacht an phobail an-áthas
orm nuair a bhí muid le chéile i
halla na scoile tar éis an Aifrinn. Bhí
siosca líofar ag seanchairde nuair a
chas siad le chéile ann.

Glacaim buíochas anseo aríst leo
ar fad agus le mo chomhcheiliúraí,
an tAth. Micheál Ó Flannabhra agus
an tAth. Colm Ó Ceannabháin. Bhí
sagairt agus cairde eile nach raibh in
ann a beith i láthair mar gheall ar

oibleagáidí eile a bhí acu. Ní féidir
chuile thrá a fhreastal.

Kenya
Nuair a bhreathnaím siar, tá údar
buíochais agam cinnte. i Meán
Fómhair na bliana 1959 sheol
naonúr sagart de Chumann Naomh
Pádraic, a hoirníodh an lá céanna
liom, go Kenya san Aifric Thoir.
Chuaigh an chuid eile den rang don
Nigéir. Bhris an naonúr se’againne
suas agus chuaigh cúigear go deoise
Eldoret agus mé fhéin agus triúr eile

go deoise Kitui. Ba deoise nua é
Kitui agus ní raibh ann romhainn
ach seisear sagart eile agus an
t-easpag. Ceantar an-bhocht é agus
cé go raibh na daoine ag brath ar
churadóireacht is minic a loic gach
ar chuir siad de bharr easpa báistí.
Ach an bhliain a mbeadh séasúr
maith báistí acu bheadh fómhar
maith acu, a ndóthain le n-ithe agus
beagán le díol. Bhí an ithir saibhir
go maith i gcuid den deoise agus
d’oibrigh siad go crua agus beagán
dá bharr acu ach ocras go minic.

An triúr sagart, Micheál, Stiophán agus Colm, ag an Aifreann ceiliúrtha

Cé gur beag duine, eagraíocht ná
gnó nach bhfuil priocadh éicínt

faighte aige nó aici ón loscadh
airgeadais atá gaidhte ar fud na tíre
agus an domhain le bliain anuas, is
mór an díol misnigh go raibh cuid
mhaith de lucht gnó Chois Fharraige
flaithiúil lena gcuid fógraíochta don
eagrán reatha seo den iris BISEACH.
Léiríonn sin go soiléir go bhfuil
muintir an cheantair sásta dul ar
aghaidh leis an saol in ainneoin na
ndeacrachtaí geilleagrach, díreach
mar a rinne na glúine a tháinig
rompu, chun cuma a choinneáil ar an
áit agus brú ar aghaidh lena gcuid
oibre agus lena gcuid forbartha. Tuar
an mhaith agus gheobhaidh tú í, mar
a deir an seanfhocal.

B’fhéidir nach bhfuil rudaí
chomh réidh anois agus a bhí sna
blianta beaga atá caite, go háirithe
ag na daoine óga, ach is maith is
cuimhin leis an gcuid is sine againn
an saol a bheith i bhfad níos deacra
agus gan mórán deise ag aon duine
le slí bheatha cheart a bhaint amach.
Mar sin fhéin, tháinig na daoine le
chéile an t-am sin freisin, bunaíodh
coláistí Gaeilge, comharchumainn,
ionaid spóirt, agus cuid mhaith
eagraíochtaí gnó agus sóisialta eile,
rudaí atá againn go fóill agus ná
ligeadh muid uainn iad. 

Chuige sin, ní mór don phobal
tarraingt le chéile níos mó ná riamh
chun cur i gcoinne na saineolaithe
rachmasacha seo ón taobh amuigh
atá ag moladh deireadh a chur le

heagrais stáit agus le scéimeanna
pobail agus deontas a thug croí agus
misneach don Ghaeltacht agus do
mhuintir na Gaeltachta le blianta
fada. Ní fheiceann leithéidí Mhic
Cárthaigh agus chomhaltaí an
Bhoird Snip ach figiúirí ar pháipéir,
ach tuigeann muintir Chois
Fharraige go bhfuil níos mó sa saol
ná sin mar go bhfuil spreac agus
misneach sa bpobal mar a bhí
riamh, rud atá léirithe aríst eile ag
forbairtí ar nós an Ionaid Tacaíochta
Teaghlaigh atá oscailte go hoifigiúil
agus ag seoladh go meidhreach
faoin am seo agus an fhorbairt mhór
atá beartaithe ag Cumann Mhícheál
Breathnach. 

Céimeanna móra don phobal
agus don dream óg ach go háirithe
an dá mhórobair sin, is fiú tacú go
hiomlán leo agus chuile chúnamh a
thabhairt dóibh sna blianta atá
romhainn. Díol bróid agus misnigh
iad in aon phobal agus cúis dóchais
iad don am agus do na glúine atá le
theacht. 

Mar fhocal scoir, bheirim míle
buíochas do chuile dhuine a thug
ábhar nó cúnamh chun BISEACH
2009 a chur ar fáil. Bhí sibh fial
flaithiúil mar is gnách agus go mba
fada buan sibh. Tá súil agam go
mbainfidh sibh taitneamh as an
eagrán seo, agus go mbeidh Nollaig
mhór mhaith agus bliain nua faoi
mhaise agaibh fhéin agus ag
mhuintir an cheantair ar fad, sa
mbaile agus i gcéin.

Eagarfhocal

“Ionmhuin liom-sa Connachta
Ar a áilne ar a uaisle

Ionmhuin liom Cois Fhairrge
Ar a aoibhneas ar a uaigneas”

(Mar a scríobh an Piarsach féin,

10 Lúnasa 1915)

Bhí an tír faoi rialú Shasana ag
an am agus bhí go dtí 1963. Bhí an
córas oideachais an-lag. Ní raibh
mórán bunscoileanna ann agus ní
raibh i gcuid acu ach ó rang a haon
go rang a ceathair. Bhí orthu scrúdú
a dhéanamh i rang a ceathair agus
thiocfadh an tríú cuid acu nó mar
sin ar aghaidh go dtí rang hocht i
scoil eile. Na chéad bhlianta théadh
triúr nó ceathrar Caitlicigh ar
aghaidh go dtí meánscoil sa deoise
ba ghaire dhúinn. Thuig muid uilig
nár leor sin agus go raibh gá le
hoideachas san eaglais agus sa tír,
mar cinnte bheadh saoirse acu go
luath agus bheadh orthu seasamh ar
a gcosa fhéin.

Scoileanna
Tar éis mí nó dhó san áit dúinn,
chuir an t-easpag beirt den
cheathrar againne a’ múineadh i
mbunscoil le cuidiú le cúpla duine
eile dul isteach sa meánscoil. Ach
ba léir nár leor sin ach oiread agus
i 1962 d’oscail sé meánscoil do
Chaitlicigh sa deoise cé nach raibh
aon deontas le fáil ón rialtas. Bhí
na scoláirí ina gcónaí sa scoil
freisin mar bheadh cuid acu suas
le céad míle ó bhaile. Cé nach
raibh cáilíocht ná cleachtadh
agamsa, cuireadh i gceannas na
scoile seo mé! Scoil Naomh
Seosaimh a tugadh uirthi. De réir
rialacha na Roinne Oideachais, ní
raibh cead ach 25 daltaí a bheith sa
rang, ach as an deoise ar fad ní
bhfuair mé ach 23 buachaillí a bhí
baistithe agus a raibh an

caighdeán (nó gar dhó) sroichte
acu.

Bhí na blianta sin crua mar ní
raibh ann ar dtús ach mé fhéin agus
sagart eile ag rith na scoile, agus
bhíodh beirt fhear as an áit ag
réiteach béiléachaí. Bhí go leor
cúraim orainn: múinteoireacht,
bainisteoireacht, cuntasaíocht,
ceannacht, déileáil leis an Roinn
agus beagán obair paróiste ar an
deireadh seachtaine. Fiú amháin bhí
muid ag breathnú i ndiaidh na
tógála ar an gcuid eile
d’fhoirgneamh na scoile nach raibh
críochnaithe fós. B’shin chuile lá
den tseachtain, trí nó cheithre mhí
as a chéile, nó go dtiocfadh na
gasúir ar saoire . Níor thuig mé i
gceart cé chomh díchéillí is a bhí sé

sin gur scríobh mé síos anois é,
leathchéad bliain mall! Ní thagann
ciall roimh aois faraor!

Tar éis don tír saoirse a fháil
1963, bhí an rialtas nua i bhfabhar
oideachais agus d’oscail muid an
dara meánscoil 1964/5. Tugadh St.
Charles Lwanga, uirthe, ainm duine
do mhairtírigh Uganda. Aríst, bhí
cónaí inti seo agus fós ní raibh cead
againn glacadh ach le 25 daltaí
chuile bhliain. Bhí deontas maith ar
fáil ón rialtas le múinteoirí a íoc
agus earraí scoile a cheannacht ach
bhí sé deacair tuataigh a fháil a
raibh gradam múinteoireachta acu.
Ó bhí cleachtadh beag faighte
agamsa i mbunscoil, cuireadh i
gceannas na scoile seo mé i 1965.
Ceithre bliana meánscoile a bhí agus
atá acu i Kenya agus d’fhan mé na
ceithre bliana sa scoil sin gur
aistríodh mé amach as an deoise go
Deoise Eldoret. Ní miste a rá anseo
gur fhás an dá scoil sin go híontach
ó shin agus go bhfuil caighdeán ard
acu i measc scoileanna na tíre le
blianta fada anois. Daoine as Kenya
atá dá rith le fada an lá. Tá suas le
chúig chéad scoláire i St. Lwanga
anois. Míle moladh le Dia.

Eldoret
I 1969 aistríodh ó Kitui go Eldoret
mé, dhá chéad go leith míle ón áit
sin, ar an taobh ó thuaidh den
mheánlíne a théann trí lár na tíre.
Bhí agus tá an-difríocht idir deoise
Kitui agus deoise Eldoret. Bhí
limistéar mór faoi an uair sin agus
bhí líonra mór daoine ann, ach tá sé

Baill den chór binn álainn.

Tar éis an Aifrinn ar an gCnoc

“Ní neart go cur le chéile, a
Thaoisigh”. An sagart pobail,
Micheál Ó Flannabhara, ag
bronnadh cuid de shaothair an
cheantair ar an Taoiseach, Brian
Cowan, le linn oscailt oifigiúil an
ITT ag deireadh Mheán Fómhair
na bliana seo. Thíos, tá an
Taoiseach agus an tAire Éamon Ó
Cuív ag caitheamh súil ar leagan
amach na háite, agus ag bun tá
an fhoireann agus gasúir an
Ionaid.

Réimsí Seirbhísí

B
eidh seirbhísí éagsula de chuid
Fheidhmeannacht na Seirbhíse

Sláinte (FSS) ar fáil san Ionad
Tacaíochta Teaghlaigh a bheidh ar
fáil do theaghlaigh le Gaeilge i
gceantar Chonamara. Beidh na
seirbhísí ar fad a bheidh ar fáil san
Ionad ar fáil trí Ghaeilge agus ní
bheidh ar theaghlaigh dul chomh
fada le Gaillimh níos mó do
sheirbhísí nach mbíodh ar fáil ach i
mBéarla amháin den chuid is mó.

I measc na seirbhísí éagsúla a
bheidh á gcur ar fáil ag FSS san
Ionad, beidh Teiripe Urlabhra,
Teiripe Shaothair, Seirbhís
Síceolaíochta, Fisiteiripe agus
Seirbhís Luath-idirghabhála.
Chomh maith leis sin, áfach, beidh
seirbhís réamhbhreithe á cur ar fáil
do mhná a bheidh ag iompar
clainne. Beidh altraí le Gaeilge ag
cur na seirbhíse seo ar fáil agus
beidh comhairle á cur ar fáil freisin
maidir le cén chaoi ar féidir an
páiste a thógáil le Gaeilge sa
cheantar agus an Ghaeilge a
bhuanú mar theanga an teaghlaigh.

Tá éacht déanta agus Ionad
Tacaíochta Teaghlaigh (ITT) Chois
Fharraige oscailte is go hoifigiúil
anois. Tá moladh go leor tuillte ag
an dream a bhrúigh an tionscnamh
seo ar aghaidh ón gcéad lá riamh
agus a chinntigh go rachadh gach a
raibh beartaithe don Ionad ar
aghaidh ainneoin na géarchéime
reatha eacnamaíochta. Mhol an
Taoiseach féin a ndúthracht agus
dúirt sé go dtugann sé misneach
dó go bhfuil pobal anseo sa
Ghaeltacht atá chomh gníomhach
is atá siad ar mhaithe leis an
nGaeilge.

Tá sé mar aidhm ag an ITT an
Ghaeilge a shealbhú agus a threisiú
i nGaeltacht Chonamara trí
thacaíocht agus chúnamh a
thabhairt do thuismitheoirí atá ag
tógáil a gclann le Gaeilge sa
cheantar. Dar le Caitlín Nic an
Ultaigh, is cuid de phróiseas
pleanála teanga fadtéarma an
tIonad Tacaíochta Teaghlaigh. 

“Is í an mhóraidhm atá ag an
Ionad i ndáiríre ná líon na
dteaghlach atá ag tógáil a gclann le
Gaeilge sa cheantar a mhéadú le súil
agus an Ghaeilge a bhuanú le go
dtiocfaidh sí ar aghaidh chuig an
gcéad ghlúin eile agus chuig na
glúine eile ina dhiaidh sin arís.”

Beidh seirbhísí go leor ar fáil san
ITT agus beidh sé mar aidhm an
Ghaeilge a chur trasna mar theanga
an teaghlaigh tríd na seirbhísí sin. Is
é Aonad na Pleanála Teanga in
Acadamh na hOllscolaíochta
Gaeilge a chuirfidh an tseirbhís
chomhairleoireachta teanga ar fáil
d’úsáideoirí an Ionaid agus beidh
siad ar fáil freisin chun seirbhís faoi
rún a chur ar fáil do theaghlaigh ar
mian leo teanga an teaghlaigh a
athrú go Gaeilge. 

“Beidh gach tacaíocht le fáil ag
teaghlaigh ar mian leo Gaeilge a
labhairt sa mbaile, is cuma céard iad
na deacrachtaí atá acu,” dar le Nic
an Ultaigh. “Beidh seirbhís teiripe
cainte ar fáil trí Ghaeilge do pháistí,
mar shampla, chomh maith le cúrsaí
do thuismitheoirí ar cén chaoi le
déileáil le fadhbanna le déagóirí
agus go leor seirbhísí eile a
dhéanfaidh iarracht na deacrachtaí
a bhíonn ag teaghlaigh an Ghaeilge
a labhairt sa mbaile a shárú.”

Ar na seirbhísí a bheidh ar fáil
do thuismitheoirí beidh cúrsaí
réamhphósta agus réamhbhreithe. 

“Tá muid ag iarraidh go
dtosódh daoine ag smaoineamh ar
theanga an teaghlaigh sula mbíonn
páistí acu nó sula bpósann siad fiú,”
a dúirt Nic an Ultaigh. “Ní amháin
nach mbeidh ar dhaoine taisteal
chomh fada le Gaillimh le cúrsaí dá
leithéide seo a dhéanamh, ach beidh
comhairleoireacht bhreise ar fáil ann
freisin ó thaobh rogha a dhéanamh
maidir le teanga an teaghlaigh.
Míneofar dóibh cén chaoi a
gcinnteoidh siad go mbeidh an
Ghaeilge á labhairt ag a gclann sa
mbaile.”

Tá seomra speisialta san ITT do
dhéagóirí ina bhféadfaidh siad
teacht le chéile sa tráthnóna nó ar an
deireadh seachtaine i gcomhair
imeachtaí nó díreach le bheith ag
caint is ag comhrá lena chéile. Ní
bheidh aon ríomhairí ná teilifís sa
seomra seo a d’fhéadfadh an
comhrá a iompú ar an mBéarla, ach
beidh neart cluichí boird agus uirlisí
ceoil ann chun na daoine óga a
spreagadh le píosa spraoi a bheith
acu trí Ghaeilge.

Bíonn 32 pháistí ag freastal ar
Naíonra an ITT faoi láthair agus
beidh naíolann á oscailt san Ionad

ag tús na bliana seo chugainn.
Déanfaidh an naíolann freastal ar
thrí aoisghrúpa (6 mhí go bliain;
bliain go dhá bhliain; os cionn dhá
bhliain) agus beidh seomra ar leith
ag chaon cheann de na
haoisghrúpaí sin a bheidh faoi
stiúir seisear fostaithe. Beidh club
obair bhaile san Ionad freisin do
dhaltaí bunscoile agus meánscoile
agus cuirfear béile te ar fáil dóibh
sa tráthnóna más mian leo sin.
Chomh maith leis sin, cuirfear
ranganna tar éis scoile ar fáil do
dhaltaí (ceol, ealaín, ceardaíocht
agus rl.) agus ranganna do
thuismitheoirí freisin má
theastaíonn sin uathu.

“Ag deireadh an lae, is leis an
bpobal an tIonad seo agus beidh sé
suas acusan a rá linne céard atá
uathu,” a dúirt Nic an Ultaigh. “Tá
cistin bhreá atá ar chaighdeán óstáin
againn agus tugann sé seo deis do
na tuismitheoirí neart imeachtaí
agus ócáidí a eagrú san áit. Bheadh
muid breá oscailte d’aon mholtaí a
bheadh acu.”

Cé gur i gcroílár Chois
Fharraige atá an ITT lonnaithe, ní do
mhuintir Chois Fharraige amháin
an tIonad seo, dar le Nic an Ultaigh. 

“Is do theaghlaigh atá ag tógáil a
gclann le Gaeilge, nó ar mian leo a
gclann a thógáil trí Ghaeilge, an
tIonad seo,” a dúirt sí. “Beidh míle
fáilte roimh thuismitheoirí as cibé áit
a bhfuil siad i gConamara. Tá suim
léirithe ag teaghlaigh chomh fada
siar le Carna agus Ros Muc san áit
cheana féin agus ní chuirfidh muide
duine ar bith ó dhoras fad is gurb í
an Ghaeilge teanga an teaghlaigh.”

Más spéis leatsa leas a bhaint as
seirbhísí an ITT buail isteach chucu
nó cuir glaoch ar 091 593132 chun
tuilleadh eolais a fháil.

Plean Gaeilge an ITT

A
r an 25 Meán Fómhair, d’oscail an Taoiseach an tIonad Tacaíochta
Teaghlaigh ar an gCnoc in Indreabhán, áis nua a chuideoidh le treisiú na
Gaeilge i gConamara.Labhair Biseachle Caitlín Nic an Ultaigh,

Cathaoirleach Choiste Stiúrtha an Ionaid, le fáil amach céard go díreach a
bheidh ar siúl ann.

deighilte ina thrí nó ina cheithre
dheoise anois. Ní raibh ach aon
treabh amháin i Kitui ach bhí
meascán mór treibheanna in
Eldoret. Ardchlár, nó plateau, is ea
an ceantar seo a bhfuil an chuid is
mó dhe idir 5,000 agus 8,000 troigh
os cionn na farraige. Bíonn
feilméaraí in ann brath ar an séasúr
báistí go hiondúil agus bíonn
curadóireacht agus torthaí éagsúla á
bhfás agus á ndíol ann. Bhí seilbh ag
feilméaraí Sasanacha agus Eorpacha
ar réimsí móra le blianta fada, ach
tar éis 1963 d’fhág go leor de na
feilméaraí móra sin an tír, agus
roinneadh an talamh ina
ghabháltais bheaga ar mhuintir na
háite. Is minic go raibh na
treibheanna measctha, agus i
bparóiste amháin dá raibh mé bhí
Kikuyu, Luyha, Kamba, Luo agus
treibheanna eile a’ saothrú a
mbeatha gualainn ar ghualainn lena
chéile. Is dóigh go raibh deich
dtreabh ar a laghad sa bparóiste sin,
ach tharraing siad go maith le
chéile. D’oibrigh siad go crua; bhí
toradh ar a saothar, ní fearacht na
bhfeilméaraí i Kitui é; bhí siad
bríomhar a’ cur oideachais ar
aghaidh dá bpáistí. Bhí forbairt sa
gceantar agus san eaglais ar feadh
blianta.

[Tar éis dom Kenya a fhágáil,
d’éirigh liom cuairt ghearr a thabhairt
ar an bparóiste sin i 2005, go gairid
roimh an Nollaig. Bhí siad díreach a’ fáil
réidh d’Aifreann pósta. Bhí ocht lánúin
fhichead a’ pósadh an lá sin! B’shin
faisean nua a bhí tosaithe agus is cosúil
gur thaithnigh sé leis an bpobal. Anois
bíonn an chuid is mó de na póstaí ann
aon lá amháin sa bhfómhar nuair a
bhíonn beatha níos fairsinge agus
beagán airgid sábháilte. Bíonn aon
chóisir amháin ansin acu uilig in aice
an tséipéil. Sábháileann sin go leor
costais dhóibh; costais nach raibh aon
chiall le go leor acu.

Is oth liom a rá gur thosaigh
clampar idir na treibheanna tar éis
thoghchán na bliana 2006. Is cúis náire
do chinnirí agus do pholaiteoirí na tíre
gur thosaigh an t-aighneas sin. Tá
millteanas déanta nach mbeidh leigheas
air go ceann blianta.] 

Chaith mé deich mbliana in
Eldoret ag obair i bparóistí agus a’
breathnú i ndiaidh oibreacha

forbartha ar fud na deoise. Bhí
sagairt agus mná rialta ag an am sin
ag iarraidh córais leighis agus
oideachais, talmhaíocht agus obair
sóisialacha a chur ar fáil nó a chur ar
aghaidh, go háithrid i gceantracha
iargúlta a raibh faillí déanta orthu
ag rialtas agus eaglais. Bhí cúram
ormsa cuidiú leo airgead a fháil ó
Thrócaire, Gorta, Miserior, Caritas
nó as aon áit eile. Bhí cuid ar thóir
cúntóirí freisin: múinteoirí,
dochtúirí, banaltraí, leis an obair a
thosú, a bhrostú, nó a chur chun
cinn ar aon bhealach.  Ach anois, is
mó an bhéim atá ar obair paróiste
agus cead ag an rialtas breathnú i
ndiaidh na ndualgas sin.

Ar feadh an ama seo bhí an
tsláinte go maith agam, buíochas le
Dia. Ní bhfuair mé malaria ach uair
nó dhó cé gur thaistil mé ar fud na
tíre agus go tíortha eile san Aifric.
Bhí an t-ádh orm. Bhí an mí-ádh
orm freisin i 1977 nuair a chuaigh
leoraí trasna romham agus mé a
tiomaint ar an mbóthar mór. Chuir
sin deireadh le mo rith go sealadach
agus beagnach go hiomlán. Ar
ádhmharaí an tsaoil, níor briseadh
aon chnámh ach chaith mé laethanta
in ospidéal agus d’fhaighinn tinneas
cinn ar feadh blianta ina dhiadh sin.

Taisteal
Ar mo chéad thuras abhaile tar éis
na timpiste sin cuireadh go hAlbain
mé. Bhí an-drogall agam roimhe sin
agus chuir sé cantal orm nach
mbeinn in ann a dhul ar ais go
Kenya go ceann sé bliana. Ach nuair
a shocraigh mé síos ann fuair mé an-

sásamh air agus tá cairde buana
agam ann go dtí an lá atá inniu ann.

Fuair mé cead mo chos ar ais go
Kenya aríst 1986. Chaith mé cúig
bhliana in Eldoret ar dtús agus ansin
cuireadh go Nairobi mé le a cuidiú
leis an Ath. Eddie Lalor, a’ freastal ar
na réigiúin a raibh ár sagairt ag obair
iontu ag an am: ceithre dheoise i
Kenya, deoise amháin sa tSúdáin
agus ó 1994 bhí cúpla sagart linn ar
iasacht go Ruanda. Bhí os cionn 70
sagart againn sa réigiún ag an am.
Thagadh chuile dhuine acu sin trí
Nairobi ar dhul abhaile agus ar
fhilleadh dhóibh. B’éigin dóibh uilig
cuid dá gcuid siopadóireachta a
dhéanamh i Nairobi ó am go céile. Is
ann a bhí na hospidéil ab fhearr agus
is minic ab éigin iad a úsáid. Ina
theannta sin bhí aithne againn ar go
leor de na mná rialta agus na daoine
a bhí ag obair linn ar fud an réigiúin.
Mar sin bhíodh go leor isteach is
amach againn agus ba sheirbhís
speisialta a bheith in ann freastal
orthu nó cuidiú leo ar aon bhealach.

Ina theannta sin bhí muid in
ann, ó am go chéile, cuairt a
thabhairt, ní amháin ar pharóistí ar
fud Kenya ach fiú amháin isteach i
ndeisceart na Súdáine ag na sagairt
ansin. Bhí cogadh cathartha ar siúl
ansin go dtí le gairid. Bhí an saol
crua ann. Bhí na paróistí mór, an
pobal an-scaipthe, go leor as baile
ag troid sa gcogadh. Bhí contúirt
ionsaithe go síoraí ann, bhí an
bheatha gann, daor agus ní raibh sí
blasta. Is minic ab éigin don phobal
teitheadh go Uganda nó go Kenya
agus aon chóras oideachais a bhí

Nóta ón gCathaoirleach
Tuigimid go léir luach na
hoidhreachta a fágadh againn idir
creideamh, teanga, cultúr, ceol
agus araile agus iad uilig fite fuaite
lena chéile. Tá ardmheas againn ar
ár muintir a shín ar aghaidh
chugainn saibhreas mór
spioradálta a phioc siad féin suas
óna muintir rompu. ‘Sé ár gcúram
an slabhra mór láidir de shaibhreas
a shíneadh ar aghaidh gan oiread is
lúb dhó a bheith lagtha agus san
am céanna an t-ómós is dual a
thaispeáint dá bhfuil sean -
caomhnóirí agus sealbhóirí an
traidisiúin. 

Is lena aghaidh sin atá
Tearmann Éanna ann, a bhfuil de
chúram air breathnú i ndiaidh na
bhfoirgneamh a thóg siad - 32
theach bheaga, Ionad Lae, Ionad
Sláinte, Aireagal Phóil ina bhfuil 9
n-árasán do dhaoine ón
nGaeltacht atá faoi mhí-
bhuntáiste. 

Tá buíochas an phobail tuillte
ag Coiste deonach Thearmann

Éanna, a thagann le chéile ag
cruinniú in aghaidh na míosa agus
an bainisteoir agus a fhoireann a
oibríonn lena seacht gcroí d’áthas
go crua, cúramach, coinsiasach
cúig lá na seachtaine le roth na

n-imeachtaí atá ag freastal ar
éileamh na n-aosach a choinneáil
ar na ráillí. 

An tAth. Micheál Ó Flannabhra
(Cathaoirleach)

Indreabhán, Co. na Gaillimhe   Fón: 091 593162  Faics: 091 593448  eolas@colaistechamuis.ie

Cúrsaí lántumadh teanga sa Ghaeltacht
Ionaid i gCamus,Tulach agus Ros a’Mhíl

“Meas tú céard atá ag
an sagart sa mála
mór?” 

“Cinnte”,  a deir
Dev tá spannerssa
mála nó spallaí le
caitheamh!” 

Bhí sé ráite sa
seanchas go raibh
baint ag an Ath. Ó
Ceallaigh le talamh i
Seana Phéistín a fháil
straidhpeáilte agus
tithe a fháil don
phobal. Tá Seanadh
Phéistín i bPobal
Uachtar Ard agus
nuair nach raibh an
sagairt áitiúil sásta
Aifreann Stáisiúin a
eagrú san áit tháinig
an pobal ansin ar ais
ag an Ath. Ó
Ceallaigh ag iarraidh
air Aifreann Stáisiúin
a léamh. Ghéill sé
agus d’imigh sé féin
agus a Shéiplíneach,
an tAth. Ó hÉanaigh,
siar agus léigh siad
Aifreann na Stáisiúin
i Seanadh Phéistín i
ndeoise na Gaillimhe. 

Coicís ina
dhiaidh sin tháinig
litir chuige ó Easpag
na Gaillimhe ag
clamhsán go raibh sé
ag póitseáil agus ag
bradaíl thar
theorainn a dhaoine
féin. Mhínigh an
tAth. O Ceallaigh a
chás, go raibh sé ag
freastal ar éileamh ó
phobal Sheanadh
Phéistín sa gcás
áirithe seo agus
chríochnaigh sé a litir
leis an abairt gearr
gonta seo: 

“Más maith le
Uachtar Ard seilbh a
ghlacadh ar
Sheanadh Phéistín,
Eldorada na
Gaeltachta, bíodh
acu”.

Eldorada na Gaeltachta
Micheál Ó Flannabhra, S.P. 

T
á sé níos mó ná seachtó bliain ó d’fhág an tAth. Séamus Ó Ceallaigh Pobal Chois
Fharraige ach tá scéalta faoi i mbéal an phobail fós. Bhí suim mhór aige i gcúrsaí
polaitíochta ar mhaithe le forbairt a phobail féin agus bhíodh sé go rialta ag freastal ar

chruinnithe de chuid Fhianna Fáil i mBleá Cliath. Cuireadh ceist ar Éamon de Valera tráth ar
shiúil an tAth Ó Ceallaigh isteach ag cruinniú agus briefcasemór ar iompar aige.

ann fadó, bhí sé ligthe i léig ar fad
anois. Go minic b’éigin do na sagairt
fhéin teitheadh. Cé nach chomh
minic sin a bhí mé fhéin sa tSúdáin,
bhí orm greadadh liom trasna na
teorann go Kenya uair amháin agus
coicís ina dhiadh sin d’fhág an
sagart agus na céadta de mhuintir
na háite an ceantar, agus chuir siad
fúthu i Uganda. Níl inseacht ar an
gcruatan, an chontúirt agus an
chrógacht a bhain le bheith ag obair
i ndeisceart na Súdáine sna

naochadaí. Tá an ceantar a raibh na
sagairt se’ainne ag obair ann na
céadta míle as Darfur. Tír mhór í an
tSúdáin. Thug mé dhá chuairt ar
Ruanda freisin.

Tar éis Nairobi chaith mé aon
bhliain déag i Meiriceá ag cruinniú
airgid do na misiúin. Ní obair í a
nglacann chuile dhuine léi, ach
chuidigh sé liomsa gur thuig mé an
gá a bhí agus atá leis. Níl go leor de
na paróistí a bhfuil muid ag obair
iontu in ann mórán cabhrach a

thabhairt don pharóiste agus ní
bheidh go ceann blianta. Mar sin
fhéin tá an scéal sin a’ feabhsú in
aghaidh na bliana. Aríst, blianta an-
sásúla a bhí iontu sna Státaí.
Thaisteal mé go paróistí éagsúla ó
Seattle go San Diego agus ó Nevada
go Texas. Bhí siad fáiltiúil agus
flaithiúil, bail ó Dhia orthu.

Deireadh Fómhair na bliana
seo caite, d’fhág mé na Státaí agus
rún agam cur fúm in Éirinn. Thóg
sé tamall orm m’intinn a
dhéanamh suas, ach faoi
dheireadh shocraigh mé ar Chnoc
Mhuire. Bhí Nóibhéine i gCnoc
Mhuire ón 14ú go dtí an 22ú lá de
Lúnasa agus tá sé déanta amach
gur tháinig 150,000 ar oilithreacht
ann i rith na naoi lá. Is minic go
raibh triúr nó cúigear nó deichniúr
ag éisteacht faoistine ann i rith an
ama sin. Bhíodh idir 4,000 agus
5,000 ag Aifreann a 3.00 agus ag
Aifreann 8.00 tráthnóna. Tá an
creideamh beo fós, buíochas le
Dia.

Mar fhocal scoir, tá mé
fíorbhuíoch do Dhia agus do chuile
dhuine a chuidigh liom ar m’aistir le
leathchéad bliain. Go bhfága Dia
bhur sláinte agaibh.

Guí gaoil agus pobail

Tá ríméad orainn mar eagraíocht
agus mar phobal go bhfuil muid in
ann a bhfuil de shaibhreas bronnta
orainn ag ár muintir romhainn a
chúiteamh leo trí áiseanna agus
seirbhísí ar bhonn caighdeánach a
chur ar fáil dóibh de réir éileamh ó
aosaigh an cheantair. 

Tá Tearmann Éanna ag fás agus
ag neartú lá i ndiaidh lae. Go dtí
seo, faoi stiúir Choiste Stiúrtha
Thearmann Éanna, tá scéim
tithíochta de thríocha a dó teach
tógtha, mar aon le hIonad Lae,
Ionad Sláinte agus naoi n-árasán
chun freastal ar dhaoine atá faoi
mhíbhuntáiste. Tá an scéim
tithíochta agus an tIonad Lae dhá
riaradh agus dhá bhainistiú againn
féin. Tá an tIonad Sláinte agus na
naoi n-árasán dhá bhainistiú ag an
HSE agus cé nach bhfuil aon
deimhniú faighte ag Tearmann
Éanna go dáta ón HSE faoin
seachtar othar atá in ainm is a
bheith ag bogadh isteach sna
hárasáin, tá muid fós dóchasach
agus muiníneach go n-éireoidh leis
an HSE an phlean mar a bhí
socraithe agus aontaithe a
thabhairt chun críche ar mhaithe le
sláinte agus beatha ár muintire. 

I dtús na bliana 2008, d’éirigh
le Tearmann Éanna, maoiniú a
fháil tríd an gclár seirbhísí,
POBAL, chun bainisteoir agus
foireann de cheathrar a fhostú.
Tríd an maoiniú seo déanadh
comhcheangal le hIonaid Lae
Aosaigh Cheantar na nOileán
chomh maith le hIonaid Lae Ros

Muc agus Chamais. Ag eascairt as
an struchtúr nua bainistíochta
agus foirne, chomh maith le
cúnamh ón Scéim FÁS, tháinig
leathnú ar réimse seirbhísí agus
imeachtaí an Ionaid Lae ag tógáil
smaointe, tuairimí agus saineolas
na n-aosach ar bord. 

Tá plean forbartha bliantúil
leagtha amach againn i gcomhar le
rannpháirtithe an Ionaid Lae ag
cur san áireamh riachtanais
sóisialta, sláinte, taistil agus
oideachais na n-aosach go
haonarach agus mar ghrúpa. 

Ceann de na spriocanna atá
leagtha síos againn i bPlean
Straitéiseach na heagraíochta, ná
Ionad Oidhreachta agus
Caitheamh Aimsire, a thogáil ar an
Tulaigh a chuideoidh linn ár
bpríomhaidhm a bhaint amach
agus a chomhlíonadh. Ar an
iomláine, is é éiteas Thearmann
Éanna ná deiseanna comh-
ionannais, cóimheasctha agus
cónasctha a chur chun cinn agus a
neartú i measc na n-aosach anseo i
gCois Fharraige agus ar fud na
Gaeltachta ar fad. 

Tearmann Éanna

Is é príomhchuspóir Thearmann Éanna ná an freastal is fearr agus is féidir a
dhéanamh ar aosaigh Chois Fharraige agus na Gaeltachta trí chéile. Tá
ardmheas againn ar ár muintir a shín ar aghaidh chugainn mar bhronntanas

an saibhreas idir theanga, creideamh, cultúr, ceol agus eile. Chuidigh an
saibhreas agus an nádúr a bronnadh orainn thar na blianta agus a síneadh ar
aghaidh chugainn ó ghlúin go glúin, le nár bhféiniúlacht mar Ghaeil a
choinneáil.

Siobáil faoin ngrian: Máirín Uí Chéidigh,
Jude Uí Chonghaile agus Mairéad Uí Mhaoileoin

